
TADBIRKORLIKNI RIVOJLANTIRISH OMILI SIFATIDA 

 

ТРАНСФОРМАЦИЯ ОТНОШЕНИЙ СОБСТВЕННОСТИ В УЗБЕКИСТАНЕ: КАК 

ФАКТОР РАЗВИТИЯ ПРЕДПРИНИМАТЕЛЬСТВА 

 

TRANSFORMATION OF OWNERSHIP RELATIONS IN UZBEKISTAN: AS A FACTOR 

IN THE DEVELOPMENT OF ENTREPRENEURSHIP 

 

Xasanov Ilyos Mahmudovich 

Oziq-ovqat texnologiyalari va muhandisligi xalqaro instituti 

Iqtisodiyot fanlari bo‘yicha falsafa doktori (PhD), dotsent 

 

Annotatsiya 

Ushbu maqolada mulkchilik munosabatlarining transformatsiyasi jarayonlarini tahlil qilish 

hamda uning kichik biznes va xususiy tadbirkorlikni rivojlantirishdagi oʻrnini tadqiq etildi. Tadqiqot 

jarayonida mulkchilik tarkibining iqtisodiy samaradorligi, xususiylashtirish va investitsion 

jozibadorlik dinamikasi, hududlar kesimida faol kichik korxona va mikrofirmalar soni hamda kichik 

tadbirkorlikning asosiy koʻrsatkichlari dinamikasi qiyosiy va statistik tahlil qilindi.  

Kalit soʻzlar: iqtisodiy samaradorligi, mulkchilik munosabatlari, mulk shakllari, 

transformatsiya, tadbirkorlik faoliyati, xususiylashtirish. 

 

В данной статье анализируются процессы трансформации имущественных отношений и 

их роль в развитии малого бизнеса и частного предпринимательства. В ходе исследования 

проведен сравнительный и статистический анализ экономической эффективности структуры 

собственности, динамики приватизации и инвестиционной привлекательности, количества 

действующих малых предприятий и микропредприятий по регионам, а также динамики 

основных показателей малого предпринимательства.  

Ключевые слова: экономическая эффективность, отношения собственности, формы 

собственности, трансформация, предпринимательская деятельность, приватизация. 

 

This article analyzes the processes of transformation of ownership relations and their role in the 

development of small business and private entrepreneurship. In the course of the research, a 

comparative and statistical analysis of the economic efficiency of the ownership structure, the 

dynamics of privatization and investment attractiveness, the number of active small enterprises and 

microfirms by region, and the dynamics of the main indicators of small entrepreneurship were carried 

out.  

Keywords: economic efficiency, ownership relations, forms of ownership, transformation, 

entrepreneurial activity, privatization. 

 

Oʻzbekiston Respublikasi davlat mustaqilligiga erishgach, mamlakat hayotida ishlab chiqarish 

kuchlarini yanada rivojlantirish, fan-texnika taraqqiyotini jadallashtirish, aholining turmush tarzini 

yaxshilashga qaratilgan ulkan ijtimoiy-iqtisodiy  oʻzgarishlar roʻy berdi va innovatsion taraqqiyot 

davom etmoqda. Bu kabi oʻzgarishlarni amalga oshirilishiga mamlakat iqtisodiyotiga kiritilgan yangi 

investitsiyalar va mavjud texnologik bazani modernizatsiya  qilishdan tashqari boshqaruvning 

zamonaviy samarali tamoyillarini joriy etish, iqtisodiyot subyektlarining xoʻjalik faoliyati bilan 

bogʻliq mustaqillik doirasini kengaytirish, siyosatning iqtisodiyotdan ustunligiga barham berish, 

inson faoliyatining barcha soha va tarmoqlarida tashabbuskorlik, izlanish, boshqaruvda yetakchilik 

salohiyatini kengaytirish, bu boradagi zamonaviy konsepsiyalarni yaratish va shu kabilarning amalga 

oshirilishi oʻziga xos boʻlgan asoslar yaratmoqda. Keng miqyosda mustaqillik berilishi natijasida 

bozor munosabatlariga oʻtish jarayoni tezlashdi. Bunday sharoitlarda tadbirkorlik faoliyati 

korxonalari rivojlandi va maqomining sezilarli ravishda oʻzgarishiga sabab boʻldi. 

Zamonaviy iqtisodiy rivojlanish sharoitida tadbirkorlik faoliyatining samaradorligi bevosita 

mulkchilik munosabatlarining qay darajada shakllanganligi va mulkni iqtisodiy taсарруf etish 

mexanizmlarining mukammalligi bilan belgilanadi. Oʻzbekiston iqtisodiyotini isloh qilishning 

bugungi bosqichi mulkchilikning turli shakllarini yanada rivojlantirish, xususiy sektorni qoʻllab-

quvvatlash hamda mulkdorlar qatlamining iqtisodiy mustaqilligini taʼminlashni taqozo etadi. 

Mamlakatimizda bozor iqtisodiyotiga oʻtish jarayonida mulkchilik munosabatlari tubdan 

oʻzgardi. Konstitutsiyaviy darajada mulkchilikning barcha shakllari teng huquqliligi eʼtirof etilib, 

davlat mulkining yakka hukmronligiga barham berildi. Biroq, mulkchilik shakllarining xilma-xilligi 

oʻz-oʻzidan iqtisodiy oʻsishni kafolatlamaydi. Asosiy muammo shundaki, tadbirkorlik subyektlari 

ixtiyoridagi mulkdan foydalanish samaradorligi, uni kapitalga aylantirish va iqtisodiy taсарруf etish 

jarayonlarida hali ham maʼlum bir tashkiliy-iqtisodiy toʻsiqlar saqlanib qolmoqda. 

Rossiyalik olimlarning adabiyotlarida mulkchilik transformatsiyasiga nisbatan koʻpincha juda 

soddalashtirilgan qarash uchraydi, bunda u bir mulk shaklining hukmronligidan ikkinchisiga oʻtish 

jarayoni deb baholanadi. Bunday oʻta tor maʼnoda mulkchilik munosabatlarini qayta qurish 

buyruqbozlik-maʼmuriy tizimdan bozor tizimiga oʻtish jarayoni sifatida qaraladi. Shu nuqtai 

nazardan, sof "mexanik" muammolar ilgari suriladi: davlat mulkining ulushi qaysi darajagacha 

pasayishi kerak va bu pasayish qanday surʼatlarda amalga oshiriladi? Rossiyada mulkchilik 

transformatsiyasining mohiyati esa faqat bitta mulk shakli hukmronligini yengib oʻtish va uni bir-

birini toʻldiruvchi turli mulk shakllari bilan almashtirishga keltirib qoʻyiladi [5]. 

Г.В.Ульянов fikriga koʻra [6], mulkchilikning uzluksiz transformatsiya jarayonida bir nechta 

tarkibiy qismlarni aniq ajratib koʻrsatish mumkin. Birinchidan, bu — global iqtisodiy va ijtimoiy-

siyosiy jarayonlarning aksi sifatida mulkchilik munosabatlarining evolyutsiyasidir. Ikkinchidan, bu 

— tizimli transformatsiya yoki tor maʼnodagi transformatsiyadir. Uchinchidan, tashkiliy oʻzgarishlar 

jarayonidagi mulkchilik transformatsiyasidir. 

Rossiyalik yana bir olim В. В. Котова mulkchilik transformatsiyasi keng maʼnoda — bu turli 

yoʻnalishdagi tendensiyalar va bir holatdan ikkinchisiga oʻtish, turlicha murakkablikdagi qisqa va 

uzoq muddatli oʻzgarishlarni hisobga olgan holda uning doimiy oʻzgarish jarayonidir. Bu mulkchilik 

munosabatlarining tarixiy jihatdan uzluksiz oʻzgarish jarayonidir deb taʼkidlaydi [4]. 

Oʻzbekistonlik iqtisodchi olimlarning tadqiqotlarida mulkchilik munosabatlarining 

transformatsiyasi nafaqat mulk shakllarining oʻzgarishi, balki tadbirkorlik muhitini barqaror 

rivojlantirishning institutsional asosi sifatida baholanadi. A. A. Xamdamov (2021) [7] oʻz ishlarida 

mulkchilik shakllarining evolyutsiyasini iqtisodiy oʻsishning asosiy drayveri deb hisoblaydi. Uning 

fikricha, mulkchilik munosabatlarining transformatsiyasi tadbirkorlik subyektlari uchun qulay 

institutsional muhitni yaratishda hal qiluvchi ahamiyatga ega boʻlib, bu jarayon iqtisodiy erkinlik 

darajasini belgilab beradi. Oʻzbekistonda amalga oshirilayotgan xususiylashtirish jarayonlarining 

oʻziga xos xususiyatlari – davlat mol-mulkini faqat yangi mulkdorga sotish yoʻli bilan mulkchilikning 

boshqa shakllariga aylantirish, xususiylashtirishga dasturiy yondashuvni taʼminlash va uni bosqichma 

bosqich amalga oshirish, mulkni davlat tasarrufidan chiqarish chogʻida aholi uchun kuchli ijtimoiy 

kafolatlarning yaratilganligi va taʼminlanganligidadir. Bunga koʻra yangi mulkdorga eskirgan asosiy 

fondlar tekinga berildi, mehnat jamoasi xodimlari xususiylashtirilayotgan korxona aksiyalarini 

imtiyozli shartlar bilan sotib olish imkoniga ega boʻlishdi, deb taʼkidlaydi D. P.Bozorboyev [2].  

Mulkchilik va boshqaruv samaradorligi oʻrtasidagi bogʻliqlikni N. K. Ismailova (2023) 

[3]  tadqiqotida mulkdor va boshqaruvchi (menejer) oʻrtasidagi munosabatlar tahlil qilinib, 

korporativ boshqaruvning sifat darajasi tadbirkorlik subyektlarining rivojlanishiga bevosita taʼsir 

koʻrsatishini isbotlab korporativ boshqaruv nuqtai nazaridan yoritib beradi. 

Abduraxmonov A.S. (2022) oʻz tadqiqotlarida Oʻzbekistonda mulkchilik transformatsiyasining 

amaliy mexanizmlari sifatida xususiy mulk davlat mulkini xususiylashtirish, uni hosil etishga ruxsat 

berilishi natijasida yuzaga keldi va xususiy korxonalar, fermer va dehqon xoʻjaliklari, xususiy 

banklar, tomorqa, xonadondagi mol-mulk va pul jamgʻarmalari, qimmatli qogʻozlar xususiy mulk 

obyektiga aylanganligini koʻrsatib oʻtadi hamda xususiylashtirish jarayonlarini mulkchilik 

shakllarining transformatsiyasi sifatida tahlil qiladi.  

Poʻlatov X. U., Tojiboyev J. Z. (2022) [1] davlatga tegishli mol – mulk, yer, va shunga oʻxshash 

moddiy neʼmatlarni xususiylashtirish va ularni davlat tasarrufidan chiqarishning davlat, jamiyat va 

buxgalteriya hisobiga koʻrsatadigan taʼsiri va ahamiyatini yoritadi. Tursunovga koʻra, davlat mulkini 

xususiylashtirish faqat "mexanik" jarayon boʻlmay, balki aktivlardan foydalanish samaradorligini 

oshirishga yoʻnaltirilgan tashkiliy-iqtisodiy mexanizm boʻlishi kerak. 

Mulkchilik munosabatlarining transformatsiyasi boʻyicha olib borilgan adabiyotlar tahlili, bu 

jarayon iqtisodiy rivojlanishning eng murakkab va fundamental bosqichlaridan biri ekanligi, hamda 

mulkchilik transformatsiyasi muvaffaqiyatli boʻlishi uchun institutsional himoya, boshqaruv 

samaradorligi, tashkiliy modernizatsiya kabi uchta omil majmuaviy tarzda amalga oshirilishi 

shartligini koʻrsatadi. Shuningdek, mulkchilik munosabatlarining transformatsiyasi — bu 

iqtisodiyotni "eski" qoliplardan "yangi" bozor mexanizmlariga oʻtkazishning uzluksiz jarayoni 

boʻlib, u tadbirkorlikni rivojlantirishning asosiy omili ekanligini namoyon etdi.  

Tadbirkorlik faoliyatining yanada rivojlanishi jamiyatning iqtisodiy tizimiga bogʻliqdir. Har 

qanday jamiyatning iqtisodiy tizimi mulkchilikdan boshlanadi. Hamisha avlodlar mehnati yaratgan 

va tabiat inʼom etgan boyliklar mulk boʻlib kelgan. Mulkiy munosabatlarga asoslanmagan iqtisodiyot 

boʻlishi mumkin emas. Ishlab chiqarish resurslari bironta mulk boʻlib harakatga keladi. Yaratilgan 

mahsulotlar ham muayyan mulk doirasida oʻzlashtiriladi. 

Iqtisodiyot rivojlanishida mulkchilik munosabatlarining katta ahamiyati bor. Chunki, 

boshqaruv faoliyati mulk doirasida amalga oshiriladi. Pul va u bilan bogʻliq boʻlgan resurslar mavjud 

boʻlgan sharoitda boshqaruv samarasi toʻgʻrisida oʻylash mumkin. Bu resurslarning mavjud boʻlishi 

masalaning bir tomoni boʻlsa, ikkinchi tomoni u bilan bogʻliq boʻlgan munosabatlardir, mulkchilik 

munosabatlardir.Mulkchilik munosabatlari — jamiyatdagi boyliklarni oʻzlashtirish xususidagi 

iqtisodiy munosabatlardir. Mulkchilik munosabatlarining transformatsiyasi Oʻzbekiston 

iqtisodiyotida tadbirkorlikni rivojlantirishning asosiy omili sifatida namoyon boʻlmoqda. Mulkchilik 

tarkibidagi oʻzgarishlar va tadbirkorlik koʻrsatkichlari oʻrtasidagi uzviy bogʻliqlik mavjud boʻlib, uni 

mulkchilik tarkibi va iqtisodiy samaradorlik, xususiylashtirish va investitsion jozibadorlik 

dinamikasi, hududlar kesimida tadbirkorlik faolligi, kichik tadbirkorlikning asosiy koʻrsatkichlari  

dinamikasi ochib beradi.  

Mulkchilik tarkibining davlat tasarrufidan xususiy mulk foydasiga oʻzgarishi korxonalar 

iqtisodiy samaradorligini oshirishning asosiy drayveri hisoblanadi.  

Jadval ma’lumotlari 2020–2025 yillarda xususiy sektorning YaIMdagi ulushi 54 %dan 62 

%gacha o‘sishi, mamlakatda "kapitalning xususiylashuvi" jarayoni izchil davom etayotganini 

ko‘rsatadi. Bu – davlatning iqtisodiyotdagi bevosita ishtirokini qisqartirib, bozor mexanizmlariga 

oʻtishning institutsional tasdigʻidir. Sanoat mahsulotlari hajmidagi xususiy sektor ulushining 11,8 

foiz punktga (50,2 % dan 62,0 % gacha) oʻsishi, xususiy mulkdorlarning xomashyoni qayta ishlash 

va qoʻshilgan qiymat zanjiriga faol kirib borayotganini anglatadi. 

1-jadval 

Mulkchilik tarkibining iqtisodiy samaradorligi  

Yil 
YaIMda xususiy   sektor 

ulushi (%) 

Sanoatda xususiy  sektor 

ulushi (%) 

Bandlikda xususiy  sektor 

ulushi (%) 

2020 54.0 50.2 74.5 

2021 55.5 52.8 74.5 

2022 57.0 55.4 73.9 

2023 58.5 57.1 74.0 

2024 60.0 59.5 74.5 

2025* 62.0 62.0 75.0 

 

Bu jarayon "sanoat mulkdorligi" (industrial ownership) konsepsiyasini kuchaytiradi. Bandlikda 

xususiy sektorning 74–75 % lik ulushi uning "ijtimoiy stabilizator" sifatidagi rolini belgilaydi. Bu 

yerda qiziqarli paradoks kuzatiladi: YaIM va sanoatda xususiy sektorning ulushi keskin oʻsayotgan 

boʻlsa-da, bandlikdagi ulush barqaror (74–75 %). Bu shuni anglatadiki, xususiy sektor bandlikni 

miqdoriy jihatdan emas, balki sifat jihatidan (mehnat unumdorligi oshishi hisobiga) rivojlantirmoqda 

(1-jadval) [8]. 

Xususiylashtirish jarayonlari faqat aktivlarni sotish emas, balki ularni yangi investitsion 

bosqichga olib chiqish mexanizmi sifatida namoyon boʻlmoqda. Tahlil qilingan davr mobaynida 

xususiylashtirilgan obyektlarga yoʻnaltirilgan investitsiyalar hajmining oʻsishi, ushbu tarmoqlarda 

tadbirkorlik faolligini 20–25% ga oshirgan. Bu esa mulkchilik transformatsiyasining investitsion 

jozibadorlikni oshirishdagi katalizatorlik rolini tasdiqlaydi. 

2020–2024 yillarda sotilgan davlat obyektlari sonining qariyb 2,8 barobar oʻsishi, davlatning 

iqtisodiyotdagi "mulkdorlik" funksiyasidan "regulyatorlik" funksiyasiga oʻtayotganini anglatadi. Bu 

jarayon "Aktivlar regeneratsiyasi" deb atalib, davlat balansida samarasiz turgan aktivlarning xususiy 

mulkdorlar qoʻliga oʻtishi, ularning qiymatini real iqtisodiy aylanmaga kiritish imkonini bermoqda. 

Asosiy kapitalga investitsiyalardagi xususiy mulk ulushining 48,2 % dan 54,3 % gacha oʻsishi – 

mulkchilik munosabatlarining "kapital sigʻimli" tus olayotganidan dalolat beradi. Mulk endilikda 

shunchaki "aktiv" emas, balki yangi qiymat yaratuvchi "kapital"ga aylanmoqda. Bu – mulkdorlarning 

uzoq muddatli investitsion ishonchi ortganini koʻrsatadi. Har 1000 aholiga toʻgʻri keladigan 

korxonalar sonining 12,4 dan 15,2 gacha oʻsishi – jamiyatda "tadbirkorlik madaniyati" va xususiy 

mulkchilikka boʻlgan munosabatning ijobiy tomonga oʻzgarganini anglatadi. Bu koʻrsatkich 

qanchalik yuqori boʻlsa, iqtisodiyotning "mulkiy atomizatsiyasi" (mulkning keng qatlamlar oʻrtasida 

taqsimlanishi) shunchalik yuqori boʻladi (2-jadval) [8]. 

2-jadval 

Xususiylashtirish va investitsion jozibadorlik dinamikasi  

Yil 

Sotilgan davlat 

obyektlari (dona) 

Investitsiyalarda xususiy 

mulk ulushi (%) 

Har 1000 aholiga toʻgʻri 

keladigan korxonalar (dona) 

2020 850 48.2 12.4 

2021 1240 49.7 13.8 

Yil 

Sotilgan davlat 

obyektlari (dona) 

Investitsiyalarda xususiy 

mulk ulushi (%) 

Har 1000 aholiga toʻgʻri 

keladigan korxonalar (dona) 

2022 1860 51.1 14.5 

2023 2150 54.1 14.8 

2024 2400 54.3 15.2 

 

O‘zbekistonda amalga oshirilayotgan mulkchilik munosabatlarini erkinlashtirish siyosati 

kichik biznes subyektlarining investitsion salohiyatini tubdan o‘zgartirdi. 2021–2025 yillar (yanvar–

sentyabr) davridagi tahlillar shuni ko‘rsatadiki, kichik biznes nafaqat xizmat ko‘rsatuvchi, 

balki kapitalni shakllantiruvchi asosiy subyektga aylanib borayotganligini ko‘rsatmoqda. 

 
1-rasm. Kichik tadbirkorlik asosiy koʻrsatkichlari dinamikasi  

 

Asosiy kapitalga investitsiyalar hajmining 2021-yildagi 80,6 trln. soʻmdan 2025-yilda 270,1 

trln. soʻmga yetishi, mulkchilikning xususiy shakliga oʻtish jarayoni samarali kechayotganini 

tasdiqlaydi. Ayniqsa, investitsiyalardagi ulushning 49,7 % dan 60,9 % gacha oʻsishi – kichik 

biznesning "investitsion mustaqilligi" oshganidan dalolat beradi. Bu – mulkdorlar oʻz mablagʻlarini 

ishlab chiqarish vositalariga (uskunalar, texnologiyalar) qayta investitsiya qilishga tayyor 

ekanliklarini anglatadi. Sanoat mahsulotlari hajmining 3,1 barobar (81,5 dan 258,5 trln. soʻmgacha) 

oʻsishi, kichik biznesning xomashyodan yuqori qoʻshilgan qiymatga oʻtish zanjiriga kirib 

borayotganini koʻrsatadi. Qurilish sektoridagi 355,7 trln soʻmlik koʻrsatkich esa infratuzilmaviy 

mulkchilikni rivojlantirishda kichik korxonalarning asosiy ijrochi ekanligini 

tasdiqlaydi. Investitsiyalardagi ulushning 60,9 % ga yetishi shuni anglatadiki, mamlakat iqtisodiyoti 

endilikda "davlat kapitali"ga emas, balki "xususiy kapital" (kichik biznes) harakati va tashabbusiga 

tayanmoqda. Bu – mulkchilik munosabatlaridagi institutsional transformatsiyaning yakuniy bosqichi 

– xususiy mulkning iqtisodiy oʻsishdagi dominantligidir. 

Kichik biznesning investitsion faolligi va ishlab chiqarish hajmlarining barqaror oʻsishi 

mulkchilik munosabatlarining transformatsiyasi nafaqat huquqiy, balki real iqtisodiy 

instrumentga aylanganini koʻrsatadi. Investitsiyalarning 60 % dan ortigʻi kichik sektorga toʻgʻri 

kelishi – resurslarning xususiy mulkdorlar qoʻlida samarali konsentratsiyalashayotganidan dalolat 

beradi. 

Oʻzbekistonda mulkchilik munosabatlarining transformatsiyasi hududlar kesimida notekis 

kechayotganligi kuzatilmoqda. 2024-yil 1-yanvar holatiga koʻra, faol kichik biznes subyektlarining 

hududiy taqsimoti "iqtisodiy qutblanish" jarayonini yaqqol namoyon etadi (3-jadval)  [8]. 

Toshkent shahrida 87,5 mingta subyektning jamlanishi, mulkchilik munosabatlarining 

rivojlanishi bevosita aglomeratsiya effektiga (infratuzilma, moliyaviy oqimlar va yuqori bozor 

sigʻimi) bogʻliq ekanligini koʻrsatadi. Bu – mulkdorlar oʻz aktivlarini xavf-xatar kam boʻlgan va 

kapital aylanishi tez hududlarga yoʻnaltirayotganini anglatadi. Toshkent viloyati, Samarqand va 

Fargʻona kabi hududlardagi yuqori koʻrsatkichlar, ushbu mintaqalarda xususiy mulkchilikning 

anʼanaviy va institutsional jihatdan chuqurroq ildiz otganidan dalolat beradi. Biroq, Sirdaryo (11,2 

ming) va Jizzax (16,6 ming) kabi hududlardagi past koʻrsatkichlar, bu yerda mulkchilik 

munosabatlarini ragʻbatlantirish uchun "institutsional ragʻbatlar" (soliq imtiyozlari, maxsus iqtisodiy 

zonalar) hali ham yetarli emasligini koʻrsatadi. 

3-jadval 

Hududlar kesimida faol kichik korxona va mikrofirmalar soni 

Hudud 

Faol kichik korxona 

va mikrofirmalar, 

dona 

Hudud 

Faol kichik korxona 

va mikrofirmalar, 

dona 

Toshkent sh. 87500 Xorazm vil. 23854 

Toshkent vil. 38953 Namangan vil. 23136 

Samarqand vil. 37398 Qoraqalpogʻiston R. 22066 

Fargʻona vil. 36238 Surxondaryo vil. 20589 

Qashqadaryo vil. 27980 Navoiy vil. 19539 

Buxoro vil. 27594 Jizzax vil. 16677 

Andijon vil. 24381 Sirdaryo vil. 11217 

 

Kichik biznesning hududiy konsentratsiyasi – bu mulkchilik munosabatlari 

transformatsiyasining "fazoviy aksi"dir. Mulkdorlar faqat huquqiy kafolat emas, 

balki infratuzilmaviy qulaylik va logistik samaradorlik mavjud boʻlgan hududlarda biznes yuritishni 

afzal koʻrmoqda. Demak, mulkchilikni rivojlantirish omili sifatida faqat huquqiy baza emas, balki 

hududlar oʻrtasidagi "infratuzilmaviy tengsizlikni qisqartirish" strategiyasi muhim ahamiyat kasb 

etadi. 

Oʻzbekistonda mulkchilik munosabatlarining transformatsiyasi tadbirkorlikni 

rivojlantirishning institutsional asosi boʻlib, u iqtisodiy oʻsishning sifat jihatdan yangi bosqichiga 

oʻtishini taʼminlamoqda. Tadqiqot natijalari shuni koʻrsatadiki, mulkchilik munosabatlari 

transformatsiyasi quyidagi uch yoʻnalishda namoyon boʻlmoqda: 

1. Institutsional seleksiya va korxonalar demografiyasi. 2021–2025 yillardagi korxonalar 

demografiyasi tahlili mulkchilik munosabatlarida "institutsional tozalanish" jarayoni kechganini 

tasdiqlaydi. Faol korxonalar sonining bozor talablariga moslashuvi (optimallashuvi) mulkdorlarning 

"samarali mulkdor" modeliga oʻtayotganidan dalolat beradi. Kichik biznesning jami faol korxonalar 

tarkibidagi 85 % lik ulushi uning resurslarni "yutuvchi va taqsimlovchi" asosiy institutsional 

subyektga aylanganini koʻrsatadi. 

2. Investitsion faollik va kapital modernizatsiyasi. Mulkchilikning xususiy shakliga oʻtish 

jarayoni investitsion faollikda oʻz aksini topdi. Asosiy kapitalga investitsiyalardagi kichik biznes 

ulushining 60,9 % gacha oʻsishi – mulkdorlarning ishlab chiqarish vositalariga boʻlgan ishonchi va 

oʻz resurslarini modernizatsiyaga yoʻnaltirishga tayyorligini bildiradi. Bu – "kapitalning 

demokratlashuvi" jarayoni boʻlib, davlat mulkidan xususiy investitsion tashabbusga oʻtishning 

yaqqol natijasidir. 

3. Hududiy-fazoviy nomutanosiblik va institutsional yondashuv. Hududlar kesimidagi 

konsentratsiya (Toshkent shahri va viloyatlari) mulkchilik munosabatlarining rivojlanishi 

bevosita aglomeratsiya effektlari va infratuzilmaviy taʼminotga bogʻliq ekanligini fosh etadi. 

Sirdaryo, Jizzax kabi hududlardagi past koʻrsatkichlar mulkchilikka oid islohotlarni "hududiy-

differensiyalangan" yondashuv asosida amalga oshirish zaruratini keltirib chiqaradi. 

4. Xususiy sektorning YaIM va sanoatdagi ulushining oʻsishi mulkchilik huquqlarining xususiy 

sektor foydasiga qayta taqsimlanishi yakunlanayotganini, endilikda asosiy eʼtibor "mulkdorlar 

samaradorligi"ga qaratilishi kerakligini koʻrsatadi. 

Tahlil xulosalaridan kelib chiqib, quyidagi tavsiyalarni berib oʻtamiz: 

 mulkchilik munosabatlarini yanada transformatsiya qilish uchun "davlat-xususiy 

sheriklik" (dxsh) mexanizmlaridan "xususiy-xususiy hamkorlik" (xxh) klasterlariga oʻtish zarur; 

 mulkchilik munosabatlarini rivojlantirishning keyingi bosqichi –"mulkdorlar himoyasining 

institutsional mexanizmlari"ni (sud-huquq tizimi, korporativ boshqaruv) yanada kuchaytirishdir. 

chunki mulk soni (tadbirkorlar soni) koʻpaygani sari, mulk huquqini himoya qilish sifati ham 

shunchalik yuqori boʻlishi kerak; 

 xususiy sektorning yaim va sanoatdagi ulushining oʻsishi endilikda asosiy eʼtibor "mulkdorlar 

samaradorligi"ga qaratilishi kerak; 

 xususiy sektorda mehnatni himoya qilish va malakani oshirish boʻyicha "yangi institutsional 

talablar"ni ishlab chiqish zarurligini koʻrsatadi. 

